
Numri i lëndës: 2021:164765 

Datë: 29.12.2023 

Numri i dokumentit:     05142972 

 

P.nr.284/21 

    NË EMER TË POPULLIT 

 

GJYKATA THEMELORE NË PRISHTINË – DEGA NË VUSHTRRI - Departamenti i 

Përgjithshëm – Divizioni Penal, ne përbërje nga gjyqtari Ferki Xhaferi, me pjesëmarrjen e 

praktikantes Zana Krasnic Saraqi duke vendosur në çështjen penale kundër të pandehurit I.R  nga 

fshati A, komuna V , për shkak të veprës penale Shkaktimi i rrezikut te përgjithshëm nga neni 

356 par. 1 lidhur me par. 6 të KPRK-së, duke vendosur lidhur me Aktakuzën e Prokurorisë 

Themelore në Mitrovicë - Departamenti i Përgjithshëm PP.II.nr.619/2021 e datës 09.07.2021,te 

rikualifikuar nga prokurori i shtetit, pas mbajtjes se shqyrtimit fillestar te dt. 20.12.2023, ne 

prezencën e te pandehurit dhe prokurorit te shtetit, me date 21.12.2023 shpalli dhe me dt. 

29.12.2023 përpiloi këtë:   

   

   A  K  T  G J  Y  K  I  M 

 

I PANDEHURI: I.R  nga i ati Sh, e ëma Z, e gjinisë M, i lindur me datë ..., me vendbanim ne 

rr. “R.B’’, nr..., fshati A, komuna V, me numër personal ..., i punësuar si ..., ka te kryer shkollën 

e mesme, i martuar, prind i tre fëmijëve, i gjendjes së mesme ekonomike, shqiptar, shtetas i 

Republikës së Kosovës. 

 

ESHTE FAJTOR 

 

SEPSE:  Me datës 02.03.2021 rreth orës 16:00, në A, komuna e V nga pakujdesia pa dashje për 

te shkaktuar ndonjë rrezik te madh për jetën e njerëzve apo dem material ne pronën e tyre, ne atë 

mënyrë qe, duke tentuar qe te pastroj arën e vet përmes djegies- vënies se zjarrit të arës se tij, i 

njëjti zjarr është përhapur edhe ne pronën e te dëmtuarve M.B dhe A.B duke i dëmtuar te 

mbjellurat e arës se te dëmtuarve, rreth 50 ari, me çka ka shkaktuar rrezik te madh për jetën e 

njerëzve apo dem te konsiderueshëm pasuror. 

 

 Me këtë ka kryer veprën penale Shkaktimi i rrezikut te përgjithshëm nga neni 356 par. 6 lidhur 

me par. 1 të KPRK-së,  

 

Andaj gjykata në kuptim të neneve 7, 17, 81, 82 par. 2 e lidhur me par. 1 dhe nenit 356 par 6 e 

lidhur me par 1 te KPRK-së, si dhe në bazë të nenit 364, 449, të KPPRK-së të pandehurit i 

shqipton:  

 

VËREJTJE GJYQËSORE 

Me të cilën të pandehurit i bëhet me dije se ka kryer një vepër të dëmshme dhe të rrezikshme, që 

përbën vepër penale dhe nëse kryen prapë vepër të tillë, gjykata do të shqiptojë sanksion më të 

rëndë penal. 

 

Palët e dëmtuara M.B dhe A.B udhëzohen qe kërkesën pasurore- juridike ta realizojnë kontest të 

rregullt civil. 

 

DETYROHET i pandehuri qe ne emër te shpenzimeve procedurale ta paguaj: ne emër te 

paushallit gjyqësor shumen prej 30€ (tridhjetë euro), ne emër te taksës për kompensimin e 

viktimave te krimit shumen prej 20€ (njëzet euro). 

Të gjitha këto në afat prej 15 ditësh prej ditës së marrjes së formës së prerë të këtij aktgjykimi 

nën kërcënimin e ekzekutimit të dhunshëm. 

A r s y e t i m 

 

Pjesa hyrëse e aktgjykimit te arsyetuar 

 

Prokuroria Themelore në Mitrovicë- Departamenti i Përgjithshëm, ka ngritur aktakuzën nën 

shenjën PP.II.nr.619/2021 e datës 09.07.2021, kundër të pandehurit I.R për veprën penale 

Zjarrvenja nga neni 322 par 1 i KPRK-së. Ne shqyrtrimin fillestar prokurori i shtetit ka bëre 

ndryshimin faktik te dispozitivit te aktakuzës e rrjedhimisht edhe rikualifikimin e veprës penale 

ne :  Shkaktimi i rrezikut te përgjithshëm nga neni 356 par. 6 lidhur me par. 1 të KPRK-së. 

 

Gjykata për këtë lende penale, ka caktuar dhe ka mbajtur seancën e shqyrtimit fillestar me datën 

20.12.2023, ne te cilin ka qene prezent Prokurori i shtetit Muharrem Prekazi, i pandehuri I.R, 

dhe te dëmtuarit M.B dhe A.B, ku në këtë seancë gjyqtari i vetëm gjykues e ka njoftuar të 

pandehurin  me të drejtat e tij në këtë çështje penale, i është lexuar aktakuza dhe pasi që gjykata 

është bindur se i  pandehuri i ka kuptuar udhëzimet e gjykatës iu  është dhënë mundësia që të 

deklarohen lidhur me fajësinë.  

 

 Deklarimet e palëve lidhur me pranimin e fajësisë 

 

I pandehuri ka deklaruar se e pranon ne tërësi fajësinë sipas aktakuzës dhe ka shtuar se i vjen 

keq për atë qe ka ndodhe, ju ka kërkuar falje te dëmtuarve ne prezence te gjykatës dhe është 

zotuar se ne te ardhmen do te jete me i kujdesshëm. 

 

Prokurori i shtetit lidhur me pranimin e fajësisë nga i pandehuri i ka propozuar gjykatës qe këtë 

deklarim mbi pranimin e fajësisë te dhënë nga i pandehuri me vullnet dhe bindje pasi qe i ka 

kuptuar edhe udhëzimet e gjykatës ne lidhje me benefitet e pranimit te fajësisë, andaj duke qene 

se aktakuza mbështetet ne prova dhe fakte ligjërisht te pranueshme, i ka propozuar gjykatës qe 

atë deklarim mbi pranimin e fajësisë ta pranoje ne tërësi ne formën e rikualifikuar ne seancë te 

shqyrtimit fillestar. Po ashtu ka shtuar se ne rast se gjykata e aprovon atë deklarim mbi pranimin 

e fajësisë atëherë ka propozuar qe me rastin e caktimit te llojit dhe lartësisë se dënimit, konform 

dispozitës se nenit 69 e lidhur me nenin 70 te KPRK-se te vlerësoj, shqyrtojë dhe argumentoje 

te gjitha rrethanat lehtësuese dhe renduese, me qellim te arritjes se qëllimit te dënimit te parapare 

sipas dispozitës se nenit 38 te KPRK-se. 

 

I dëmtuari M.B lidhur me pranimin e fajësisë nga i pandehuri ka deklaruar se do te paraqesin 

kërkesë pasurore te cilën do ta bëjnë ne kontest civil pasi qe nuk e dine saktësisht vlerën e demit 

dhe këtë do ta vërtetojmë përmes ekspertit te bujqësisë, dhe ka shtuar se nuk heqin dore edhe 

nga ndjekja penale. 

 

I dëmtuari A.B lidhur me pranimin e fajësisë nga i pandehuri ka deklaruar se e mbështetë fjalën 

e te dëmtuarit M.B dhe ka shtuar se do ta paraqes kërkesën pasurore ne kontest civil pasi qe 

kërkohet qe te nxirret një ekspertize lidhur me vlerën e dëmit. 

 

 

Vlerësimi i gjykatës lidhur me plotësimin e kushteve për pranimin e fajësisë  

 

Gjykata, duke vlerësuar pranimin e fajësisë nga ana e të pandehurit ka gjetur se, pranimi i fajësisë 

ishte në pajtim me dispozitat e KPPK-së pasi që, i pandehuri e ka kuptuar natyrën dhe pasojat e 

pranimit të fajësisë, se pranimi i fajësisë bëhet vullnetarisht nga i pandehuri, se pranimi i fajësisë 

mbështetet në faktet e çështjes që përmban aktakuza, se aktakuza nuk përmban ndonjë shkelje të 

qartë ligjore ose gabime faktike, që do të bënin të pamundur që gjykata të bëjë vlerësimin e 

pranimit të fajësisë nga i pandehuri. 

 

Provat e vlerësuara nga gjykata 

 

Gjykata ka konstatuar se pranimi i fajësisë është i mbështetur edhe në provat materiale të cilat 

mbështesin aktakuzën dhe atë: procesverbal mbi intervistimin e te dyshuarit i datës 16.03.2021; 

shënim zyrtar i datës 19.03.2021; Raport lidhur me trajtimin e ankesës nga MPBM me numër te 

referencës IPK/DTA/090321/EP i datës 09.03.2021;raporti i hetuesisë me numër te rastit 2021-

BD-167 i datës 04.03.2021; raporti fillestar i incidentit i datës 02.03.2021; procesverbali i 

marrjes ne pyetje për dëshmitarin M.B i datës 02.03.2021; procesverbali i marrjes ne pyetje për 

te dëmtuarin A.B i datës 02.03.2021; raporti i oficerit me numër te rastit 2021-BD-167 i datës 

02.03.2021; foto dokumentacioni ne 20 shtojca, raporti policor i hetuesit i datës 03.03.2021; si 

dhe shkresa te tjera te lendes. 

 

Gjendja faktike e vërtetuar 

 

Bazuar në të lartcekurat, gjyqtari i vetëm gjykues ka vërtetuar këtë gjendje faktike, se i pandehuri 

nga pakujdesia ka kryer veprën penale Shkaktim i rrezikut te përgjithshëm  nga neni 356 par.1 

lidhur me par. 6 të KPRK –së, në kohën vendin dhe mënyrën e përshkruar si në dispozitiv të këtij 

aktgjykimi. 

 

 Në nenin 356 par 1 të KPRK –së është parashikuar forma themelore e veprës penale, ku 

përcaktohet se: Kushdo që me anë të zjarrit, vërshimeve, armëve, eksplozivit apo ndonjë mjeti 

tjetër vdekjeprurës, helmit ose gazit helmues, rrezatimit jonizues, forcës mekanike, me energji 

elektrike ose me ndonjë lloj energjie tjetër, ose me ndonjë veprim tjetër të rrezikshëm apo mjete 

të rrezikshme, shkakton rrezik të madh për jetën e njerëzve apo dëm të konsiderueshëm pasuror, 

dënohet me burgim prej gjashtë (6) muaj deri në pesë (5) vjet.   

 

Paragrafi 6 i nenit 356 te KPRK-së, si forme e privilegjuar e kësaj vepre penale me te cilin 

ngarkohet i pandehuri I.R, parasheh se:  “Nëse vepra penale nga paragrafi 1. ose 2. i këtij neni 

kryhet nga pakujdesia, kryesi dënohet me gjobë ose me burgim deri në tre (3)vjet ”.  

 

Andaj, duke u bazuar në të lartcekurat, gjykata ka vendosur që të pandehurin ta shpallë fajtor për 

kryerjen e veprës penale, ngase veprimet e të njëjtit përmbajnë të gjitha tiparet e veprës penale 

dhe se për të njëjtat është edhe penalisht përgjegjës. 

Gjetjet e gjykatës lidhur me llojin dhe lartësinë e dënimit 

 

Lidhur me llojin dhe lartësinë e dënimit, me rastin e shqiptimit të vërejtjes gjyqësore ndaj të 

pandehurit, bazuar në nenin 69, 70, 71  dhe 82 të KPRK-së, duke vlerësuar të gjitha rrethanat  

lehtësuese dhe rënduese, ku  si rrethana lehtësuese gjykata ka marrë pranimin e fajësisë nga i 

pandehuri, kërkim faljen nga i pandehuri, gatishmërinë e te pandehurit qe ti kompensoj palët e dëmtuara, 

fakti se i pandehuri qe nga fillimi ka bashkëpunuar me gjykatën edhe gjatë fazës se hetimeve, faktin se i 

pandehuri nuk rezulton te jetë i evidentuar si kryerës i ndonjë vepre penale, sjelljen e te pandehurit pas 

kryerjes se veprës penale ku i njëjti edhe ne shqyrtim fillestar, publikisht, sinqerisht është përulur para te 

dëmtuarve me lutje qe ta pranojnë kërkim faljen,  kurse rrethana renduese ne rastin konkret gjykata nuk 

gjeti.      

  

Po ashtu gjykata, duke vlerësuar te gjitha rrethanat e rastit ka vlerësuar se ndaj  te pandehurës mjafton 

ti shqiptohet vërejtja gjyqësore ne vështrim te dispozitave te nenit 81 e 82 te KPRK-së.   

 

Andaj gjykata vlerësoi se edhe me këtë vërejtje të shqiptuar do të arrihet qëllimi i dënimit në 

vështrim me nenin 38 te KPRK-së, që të parandaloj kryerësin nga kryerja e veprave penale në të 

ardhmen, të bëjë rehabilitimin e tij, që  në të ardhmen i pandehuri të ketë kujdes të shtuar që të 

mos bie në kundërshtim me ligjin, pasi që gjykata mundet të ashpërsoi sanksionin kundër tij, si 

dhe me këtë sanksion shpreh gjykimin shoqëror për veprën penale te kryer dhe ngrit moralin dhe 

forcimin e detyrimit për respektimin e ligjit. 

 

Vendimi mbi udhëzimin e palëve te dëmtuara ne kontest civil, gjykata e mori bazuar ne dispozitat 

e nenit 462 te KPP-së 

  

Vendimi mbi shpenzimet e procedurës penale gjykata e ka marrë në bazë të nenit 449 par 2 nën 

par 2.6 të KPPK-së. 

 

Andaj, gjykata duke u bazuar në arsyet e lartcekura ka vendosur si në dispozitiv të këtij 

aktgjykimi. 

GJYKATA THEMELORE NE MITROVICE-DEGA NE VUSHTRRI 

Departamenti i përgjithshëm-Divizioni penal 

P.nr.284/21 të datës 29.12.2023 

 

 

 

  Praktikante                                                                                        Gjyqtari i vetëm gjykues 

Zana Krasnic Saraqi                                                                                  Ferki Xhaferi 

 

 

 

 

 

KËSHILLA JURIDIKE: Kundër këtij aktgjykimi mund të ushtrohet ankesa në afat prej 30 

ditëve nga dita e marrjes me shkrim, Gjykatës se Apelit përmes kësaj gjykate.  

 


